
——《翰苑一室》（9） 
 

吴慧 
 

 
 

 
 

宜家篇  共十首 
 

游同里湖  1944年春 
 

十里明湖景足奇，春来游屐几临之。空濛斜挽远山髻；蓬葆丛生孤渚髭。芳草
能文舒锦绣，清风识字写涟漪。溯洄一水同舟济，免为伊人系梦思。 
 
 

朱家滨看牡丹  1944年夏 
 

栽来旧观记何年？宮样妆成姿本仙。锦幄微醒朝日晕；綵衣欲舞午风翩。芳菲
自殿三春后；富贵人推百卉先。若论忘忧兼解语，花王未必胜婵娟。 
 
 

小  病  1944年秋 
 

短榻萧然病更酸，孤衾人对烛光寒。愁眠七日身应瘁，幸缔三生梦亦安。枕上
不知金气改，窗前渐觉布衣单。惜花恰与花同瘦，闲向霜枝仔细看。 
 
 

合  卺  1944年冬 
 

一笑兰房乍遇時，妆台从此镇双随。红螺盞底深开靥，朱鸟窗前淡扫眉。欹枕
新酬如意梦，挑灯重读定情诗。星桥携手浑无语，不觉宵沉玉漏迟。 
 
 

新婚次夕  1944年阳历除夕，阴历为望日 
 

午夜迎年又送年，松枝璀璨绮窗前。烟飘残碧销还起，炉暈新红坐未眠。腊酒
樽邀无憾月，烛花光引有情天。一家且喜圆鸥梦，门外从渠海与田。 

叠前韵  時稍后 

 
儻荡莺花又一年，江湖断梦墮樽前。曾经朔雪犹为蛰，好遇春雷欲起眠。转眼
风光抛旧腊，关心消息换新天。安排万卷勤耕获，吾业由来在砚田。 

